ЗАДАННІ ДЛЯ ВЫКАНАННЯ ТВОРЧАЙ РАБОТЫ
   Пазнаёмцеся з прапанаванымі заданнямі і выбераце сабе любое для выканання творчай работы. Ваша работа можа быць у форме сачынення, нарыса, верша і т. п.
   Заданне 1. Тэма “Мой родны кут, як ты мне мілы…”.
Над пшаніцамі густымі

Пеніць песня цераз край,

Магілёўшчына, радзіма,

Беларускі родны край!
Колькі там азёр люстраных

Захавана ў верасах.

Колькі казак несказаных

Разбрылося па лясах;

Колькі песень, звонкіх, чыстых,

Узлятае на зары,

Колькі птушак галасістых

У зялёным гушчары!

   Гэта паэтычныя радкі Пятруся Броўкі пра “магілёўскія прасторы”. Раскажыце, што вы ведаеце аб гісторыі свайго роднага горада (вёскі), аб славутых асобах свайго роднага краю, аб цікавых ці драматычных падзеях, якія адбываліся ці адбываюцца ў вашай малой радзіме. 
   Заданне 2. Тэма “Наша роднае слова”.
   Хто і як, калі і для якой мэты выткаў цудоўны дыван роднай мовы і чалавечай мовы наогул? Якія функцыі мовы ў грамадстве? Калі нашы продкі разышліся па розных славянскіх сцежках? Як узнікла беларуская мова? Ці знаходзяць і сёння людзі новыя сродкі зносін? Адкуль узялося слова? Паспрабуйце адказаць (паразважаць) на пастаўленыя (-ае) пытанні (-е).
   Заланне 3. Тэма “Роля знакаў прыпынку ў маўленні”.

   Пунктуацыя з’явілася значна пазней, чым запіс слоў з дапамогай алфавіта. Да канца 15 стагоддзя тэкст пісаўся без прамежкаў паміж словамі ці дзяліўся на нерасчлянёныя адрэзкі. Самай першай была ўведзена кропка (з 80-х гадоў 15 стагоддзя)… Паразважайце аб ролі знакаў прыпынку ў маўленні. Знайдзіце матэрыял пра гісторыю ўзнікнення знакаў прыпынку і дапоўніце ім сваю творчую работу.

   Заданне 4. Тэма “Водгук на прытчу з мастацкага твора А. Варановіча”.
   Напішыце водгук на прапанаваную прытчу з мастацкага твора А. Варановіча.
   Жылі-былі на зямлі чалавекі. Жылі, як усе, неслі свае крыжы і не ведалі, ці доўгая ў іх дарога. А крыжы былі вялізныя, цяжкія-цяжкія, а дарога была камяністая, пакручастая, няроўная. Згіналіся яны пад крыжамі, не раз падалі ад бяссілля, заліваючыся потам, збіваючы калені, абдзіраючы да крыві рукі і ногі. І часта здавалася, што не змогуць яны зноў падняцца, але ўставалі і ішлі далей. Неяк злаўчыўся адзін з іх і адпілаваў ад свайго крыжа вялікі кавалак. І пайшоў вальней, лягчэй, нават другога перагнаў. Ды раптам на шляху аказалася нешырокая, але глыбокая прорва. Не пераскочыць. Стаў ён прыладжваць крыж, каб перайсці па ім, як па мастку. Шкадаваў чалавек, што ўкараціў крыж некалі. Ды не паправіш зробленага. Так-сяк прыладзіў яго, але як толькі ступіў на крыж, праваліўся ў бяздонне. А другі чалавек перайшоў праз прорву і працягваў свой цяжкі шлях па зямлі…  

   Заданне 5. Тэма “Стваральная сіла памяці”.

   У гісторыі Беларусі шмат трагічных старонак. Пранясецца над краем вогненная віхура, пройдуць заваёўнікі – зруйнаваныя гарады, спаленыя кнігі, знішчаны здабытак, які стагоддзі па крупіцах збіраў народ. Што застаецца? А застаецца памяць. Дрэва жыве, пакуль яго сілкуюць карані, народ – пакуль памятае сваю гісторыю. І таму зноў паўстаюць з руін гарады, адраджаецца роднае слова, зноў бяруцца за пэндзлі мастакі. Так было заўжды. Такая стваральная сіла памяці. Вам прапанаваны ўрывак з артыкула П. Васілеўскага “Стваральная сіла памяці”. Паразважайце, чаму для кожнага народа важна памятаць сваю гісторыю. Якія падзеі ў гісторыі нашай роднай краіны вам (вашым бацькам, родным) асабліва памятныя?
   Заданне 6. Тэма “Памятай роднасць сваю”.
   Некалі было прывілеяй арыстакратаў мець сваю радаслоўную, сваё генеалагічнае дрэва. Але сваімі продкамі ганарыліся не толькі арыстакраты і вяльможы. Цанілі сваю радаслоўную простыя людзі і любілі расказваць аб выдатных умельцах у сваім родзе, ці асілках, ці храбрацах. І які-небудзь вясковы каваль асабліва ганарыўся, што ён не проста каваль, а каваль у сёмым калене. А кожны з нас ці ведае гісторыю свайго роду? Раскажыце аб гісторыі сваёй сям’і. Праявіце сваю творчасць, арыгінальнасць у афармленні генеалагічнага дрэва.
   Заданне 7. Тэма “Што сяльцо, то і слаўцо”.
   Кожны з нас нарадзіўся і вырас на пэўным кавалачку зямлі – у вёсцы, мястэчку, горадзе… З маленства побач з намі было слова. Мы чулі, як гавораць нашы бацькі, дзяды, і вучыліся гаварыць самі. Ужо ў дзяцінстве даведваліся, што ў дальняй (а то і ў суседняй) вёсцы гавораць крыху не так (ці зусім не так), як дома. Словы, вядомыя толькі ў пэўнай мясцовасці, называюцца дыялектызмамі. Напрыклад, файны – прыгожы, ровар – веласіпед, бліскаўка – маланка, барыла – бочка і іншыя. Раскажыце аб дыялекталогіі як раздзеле мовазнаўства, месцы дыялектызмаў у мастацкіх творах, прывядзіце прыклады дыялектызмаў з вашай роднай мясцовасці. 
